
				此页尚未校对



　〈臣父子之欣幸也前日詔旨如此今日奸臣矯制如彼臣自救之計敢一日而忽哉恐陛下實有憐臣之心每〉

　〈爲奸臣所沮輒復此懇無任戰競俟命　上覽書歎曰燕王本皇考孝康皇帝毋弟於朕爲叔父何必用兵爲〉

　〈也召孝孺𧧶意對曰陛下卽欲罷兵兵一散卽難復聚彼或長軀犯闕何以禦之今軍聲方振計捷書當不遠〉

　〈耳幸無惑甘言　上然之遂下武勝獄〉

調刑部左侍郎王良爲浙江肅政按察使

　〈按王良字天性祥符人歷官侍郎建文二年問燕國人罪從末減左遷浙江按察使至浙謁岳鄂王墓誓曰苟〉

　〈愧武穆非人也聞變大慟有詔召良良集臬司諸印于私第方躊躇妻問之良曰我分應死未知所以處汶耳〉

　〈妻曰我何難君爲男子乃爲婦人謀乎遂餽良食抱其子欷歔置池旁自投池死良殮妻畢卽列薪于户付遺〉

　〈囑家人令妾抱幼子往匿某僉事家或曰託之汴商遂舉火闔室自焚死事聞　文皇曰死本良分朝廷印信〉

　〈毀不得徙其家于邊台人陳燧私識良事輒爲流涕正德中察使梁材學使劉瑞祠祀之〉

六月靖難兵掠濟寧及沛都督袁宇率師邀擊敗績

　〈辛酉燕遣別將李遠等南掠餉道壬申至濟寧以無備故縱燒掠至沛益甚前後燬舟萬頭糜粮無數漕卒盡〉

　〈散去京師大震軍粮仰給徐沛至是吿窘有支吾之苦矣壬午都督袁宇率步騎三萬邀擊李遠中伏敗走〉

殺觀海衛指揮使張壽壽飲中言國事危急坐妖言論死

七月靖難兵掠彰德都督趙淸禦却之北兵日擾城下樵

採淸出兵追之輒引去于是城中乏薪毀屋以炊　王遣

人招淸淸對使言殿下至京城但出片紙召淸清不敢不

至今爲朝廷守封疆其敢棄命失職　王悅淸言緩其攻

○平安率兵攻北平靖難兵還次定州平安邀擊燕將劉

江于平村敗績

--

　〈安營平村離城五十里擾其耕牧燕世子督衆固守遣人如靖難師吿急　燕王召都指揮劉江問策江慷慨〉

　〈請且曰臣方思之高煦請與江先旨江曰殿下如何兩處顧得徒團走不定爲敵笑耳俄而曰臣策成矣　王〉

　〈喜呼酒送其行江約曰臣至北平以砲響爲號二次砲響則決圍三次砲響則進城若不聞第三砲則臣戰死〉

　〈矣臣若入城則守城軍士勇氣自倍宜令軍士人帶十砲俟三次砲響之後爲殿者放砲不絕則遠近皆謂大〉

　〈軍繼至安軍必駭散已而果如其策安敗走還眞定〉

遣錦衣衛千户張安貽燕世子書

　〈高煦及三郡王不睦于世子內臣黃儼附之孝孺言于上曰燕父子兄弟可得而閒也世子見疑　王必北歸〉

　〈王北而我餉道通事乃可圖　上然之孝孺作書許王世子燕地世子得書不啟封押安俱致王所三郡王儼〉

　〈馳使吿世子且反　王疑之問高煦煦曰世子固善太孫語未竟書至啟視遽曰嗟乎幾殺吾子〉

大同守將房昭引兵入紫荊關掠保定下邑駐易州水西

寨約期進攻北平　燕王聞之卽日還兵援保定○限僧

道田人五畆

八月丁巳燕王渡滹沱河留其將孟善守保定○丙子眞

定總兵遣都指揮韋諒率兵餉饋援房昭○丁丑燕兵圍

水西寨遣別將朱榮圍定州

九月甲辰燕兵攻定州○都督平安進攻北平不克還次

眞定

十月平安等遣都指揮花英鄭琦率步騎三萬援昭水西

寨燕王自定州馳還英等列陣齊眉山下　王濳兵出英

陣後合戰英琦及都指揮王恭指揮詹忠等俱被執房昭

